
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЗАЛУУ ХОС

	Нэг. Үл үзэгдэх цахилгаан зай

	Алба тармагц морьтой, явган, дугуйтай, машинтай, эрэгтэй эмэгтэй олон хүмүүс зүг бүр бужигналдаж гэр гэртээ харих бөгөөд эдгээрийн гэрт халуун цай, бэлтгэсэн хоол, зөөлөн ор хүлээнэ. Бүхэл зургаан цагт бүхий л хүчин бодлогыг зүтгүүлэн ажиллаж зүдэрсэн эдгээр хүмүүс гэртээ ирж хувцас хунарыг тайлан хөл гарыг дэлгэн их л тавтайгаар идээ ундааныг идэж шинэ хүчийг залгах ажээ.

	Гагцхүү залуу Жалцан алба тарж гэрт ирвээс хар цоож хаалганы хажуунаа унжиж Жалцаны тайлахыг хүлээсээр бөгөөд хаалгыг тайлж дотогш орвоос цөм өглөөний хэв мөнөөх янз сугарч боссон хөнжил нь орны дунд бөөгнөлдөж базсан цаас папиросны шилбэ энд тэнд үзэгдэн эх захгүй дээл гутал тасалгааны энэ тэр өнцөг буланд хөглөрөөд орны дээд доод хөндийд хиртэй өмд цамцыг хэд хэдээр хумхин чихэж дутуу хаасан цонхны хаалга байшингийн доторхыг бүдэг гэрэлтүүлэн хагас шаазан цай ширээн дээр үлдсэний дотор бас хоёр ялаа унаж үхсэн агаад үнэхээр ганц бие залуу хүний арчаагүй байдлыг нүдний өмнө илэрхий үзэгдүүлж эргэн тойрон нэг хэв мөнөөх янз, нэг ч хөдөлгөөнгүй, нэг ч сонирхолгүй, чив чимээгүй нам гүмийн дотор залуу Жалцан гав ганцаар эргэлдэн байжээ. Өмнөх сандлын өндөг дээр түр суух зуур ширээн дээрх шаазантай цайн үлдэгдлийг цонхоор асгаж бэлхэн байсан данхтай хүйтэн цайнаас нэг аяга залгилаад чимээгүй гүний дунд уйтгарлан сууж нэгэн зэрэг сэтгэлтэйгээ ярилцан ядарсан бие амрах дургүй, бичгийн савыг ширээн дээр тавьж дугуйгаа түлхэн гаргаад хадгалан хүлээгч хар цоожиндоо хаалгыг тушаан баруун зүг одов.

	Монгол банкны гудамж ойртож ирвээс морьтой, явган, тэрэгтэй дугуйтай хүмүүс ийш тийш сүлжилдэн дуу чимээ үргэлжлүүлж гагцхүү хөдөлгөөнөөр бүрдээд чимээгээр дуурьсана.

	Энэ дотор залуу Жалцан ормогц нэгэн мөчний өмнө гасалгаж агсан чимээгүй гүний уйтгар хэдийнээ устаж машинаас айн, дугуйгаа залж энэ тэрийг тойрон сүлжин явсаар хоршооны хоолны гэрт оров. Үзвээс идээлэгчид нь их төлөв хошоодоор сууж инээдэм хөгжилд баясан ийм тиймийг захиж идээлэн байна. Залуу Жалцан нэгэн сул ширээг эзлэн авч хоол захиад олны байдлыг ажиглаж хаврын сэтгэлийн уйтгарт бухимдан сэрээ хутгыг харшуулж, ширээний бүтээлгийг имрэн суутал гэнэт түүний ард хөнгөн хөл сэв сэв, өндөр товх тов тов хийх сонсогдсонд эргэж харваас үзэсгэлэнтэй залуу охин намилзсаар өнгөрч өнцгийн бяцхан ширээнээ ганцаар суув.

	Энэхэн даруйд залуу Жалцаны нүд сэргэж уйтгар арилан сэтгэл хөдлөөд үзэсгэлэнт охиныг эргэцүүлэн харж эхлэв.

	Залуу охины бие нарийн, цээж тэгш өндөр биедээ пансан дээлийг өмсөж, бор ногоон хүрмийг нөмөрсөн нь одоо цагийн энгийн засал мөн.

	Хөлдөө цагаан пансан оймсыг өмсөж цайвар савхин шаахай гишгэснийг үзвээс үнэхээр тэгш урлаг тул европ охидын зэргээс хэтэрчээ. Харавтар өнгийн үс нь тас хар бус боловч үзэхэд зохистой, Бумбын гэрэлт царай нь дүгрэг атлаа бас түвшин эелдэг хэвтэй. Ялгаран улайж гэрэлтсэн уруул, хацар нь алим жимснээс юуны өөр ажээ. Эргэн наадах мойл хар нүд нь эр хүний зүрхийг харваж шархлуулан эгнэгт соронзон адил татаж ямагт инээх баясахыг завдана.

	Түүний дээдэд зурсан адил хөмсөг нь шөнийн сар тэнгэрийг эсгэсэн мэт уран сайхныг өөр адилтгах зүйлгүй. Сая дэлгэх цэцгийн цоморлог адил ам нь тэгш нээгдэж, дээд доод уруулдаа эелдэг инээдийн урныг хадгалжээ.

	Үүнийг залуу Жалцан харсаар сэтгэлийн дотроо хүслийн гал бадарч нүдний үзүүрт янагийн бүжиг наадан зүрхний төвд зоригийн хөвч зангирна. Энэ завсар идэр охин залуу Жалцаны байдлыг түүний нүднээс хэдийнээ таниад бас сэтгэл өөрчилж авьяас сэргэн нүүр улайж зүрхний цохилт нэмэгдэв.

	Жалцан бол мөн үзэсгэлэнтэй залуу эр тул идрийн цог жавхлан төгс жилбэлзэх бөгөөд залуу охидын нүдний гадна орхигдох нь бус болой.

	Ийм залуу эрэгтэй эмэгтэй хоёрын завсар үл үзэгдэх цахилгаан зай гүйж, танилцаагүй атал хүсэлцэн, хүрэлцээгүй атал догдлон, харилцан биеийн халуун зүрхийг шархлааж, сэтгэшгүй ноцох, өгүүлшгүй ихээхэн хөдөлгөөнийг хоолны газар байсан олон хүмүүс юун олж мэдэх билээ.

	Тус тусын суудалдаа сууж хоол идэх зуур зарим нь Москвад зугаална. Зарим нь хуралд шүүмжилнэ. Зарим нь гэртээ хэрэлдэнэ. Зарим нь мөөг эрнэ, зарим нь маргаашийн ажлыг төлөвлөнө. Энэ нэгэн байшингийн дотор сууж хоол идэгч олон хүмүүс бүгдээр Жалцан охин хоёроос эхлэн янз янзын зүйлийг бодож ертөнцийн хэргийг санаандаа багтаан байгаа боловч тэдгээрийг нээгдүүлэн үзэж яахин чадах билээ.

	Үнэхээр хүний сэтгэл гэгч үзвээс дүрсгүй, хэлэлцвээс биегүй, сонсвоос чимээгүй атлаа нэгэн агшинд түмэн зүйлийн хэргийг бүтээн устгаж чадах нь маш гайхамшиг.

	Энэ юу вэ хэмээвээс бодис байгалийн дүрс тусгалыг буулгагч мэдрэлийн төв тархин ажгуу.

	Олны сэтгэлийг шүүмжилсээр залуу Жалцанаа мартав. Даруй эргэж Жалцан, охин хоёрын үнэн учрыг үзсүгэй.

	Тийнхүү Жалцан, охин хоёр дотор дотроо үүлний шатыг дамжин сарны оронд очиж борооны хэргийг гүйцэтгэх хэмээн хүсэн хүссэн боловч арга буюу танилцаагүй, нүүр учран ярилцаагүй хоёр дэмий л нэгэн зэрэг нууц нүдээр завдан харилцаж хоромхон зуур идээлэн дуусаад тус тусын замаар өөр өөрийн гэрийн зүг явах болов. Энэ үе гэртээ ганцаар Жалцан юунд яарах аж, үзэсгэлэнт охины суух газрыг мэдэж авахаар түүний хойноос сэм дагаж явтал юутай завшаан, мөнөөх охин харин хөлсний тэргэнд сууж байх үзэгдэнэ. Жалцан түргэн арга бодож олоод яаран очиж тэрэг жолоодогч иргэнээс зүүн зүг явах ахул хамт суугаад явъя хэмээн өөрийн дугуйгаа эвдэрсэн болгож ачаад үзэсгэлэнт охинтой аргагүй бие тулж мөр зэрэгцэн суумагц хоёр биеийн халуун элч нийлэлдэн зөөлөн нүд сүлжилдэж дотор сэтгэл бөмбөрөн хэлэлцэх сэдвийг эрэлхийлж ингэх шалтгааныг бодно.

	Ийнхүү хэдэн мөчийг халуун жигнүүрт суусан ялаа адил нэн ч тогтворгүйгээр өнгөрүүлж ядан явтал үнэхээр элдэвт шалтгаангүй нь үгүй тул гэнэт нэгэн согтуу жолоочтой сохор тэрэг тос тоос болгосоор 40 шахам милтэй довтлон ирж муу морин тэргийг арай дайрсангүй сүрчигнэн өнгөрөхөд зүрхэнд оршсон үзэсгэлэнт охин Жалцаны зүг намсхийтэл далдирч:

	— Яадаг билээ. Дайрч алах шахав. Согтуу жолооч юм уу даа хэмээсэнд Жалцан завшааныг тохиолдуулан тэрэгний дээр охиныг чанга түшин барьж

	— Зүгээр зүгээр юунд тийм амархан дайрах вэ? Харин та өөрөө цочихдоо тэрэгнээс унах шахав. Хэрэв унаваас надаас эхлээд уйлах хүн хэчнээн гарах вэ? хэмээсэнд залуу охины учиртай нүд жирэвхийтэл хөдөлж айсан нь хаашаа одсоныг мэдэхгүй. Харин эелдэг инээдийг нарийн уруулын завсар хавчиж

	— За яршиг даа миний ойчиход танай уйлдаг нь юу билээ хэмээсэнд

	Жалцан зам нээгдсэнийг завдан дүгрэг хар нүдэндээ зүрхийг хөдөлгөгч инээдийг илэрхийлж

	— Танай ойчиход байтугай үзэхгүй удваас уйлмаар болоод байгааг би өөрөө боловч бодож олохгүй гайхаж байгаа шүү хэмээсэнд охин баясан угтаж инээн хариулах сэтгэл байвч зориуд ичсэн байдлыг гаргаж

	— Яршиг даа өвчтэй юм байгаа хэмээсэнд Жалцан тосож

	— Үнэхээр тийм. Танаас өөр ямар сайн доктор боловч эдгээж чадахгүй өвчтэй болов би хэмээсэнд охин өөрийн тэсвэргүй сэтгэлийг зөвшөөрөхгүй зүрхнээс зөөлөн дотно аялгуут тод үгээр маш аяархнаа

	— Тийм юм битгий хэл... хэмээх бөгөөд нүдээ Жалцанаас огт шилжүүлэхгүй тааламжтайяа инээмсэглэн харна. Жалцан бас өөрийн сэтгэл зүрхний хүслийг нүдэндээ илхэн гаргаж хүлцэнгүйгээр дахин өгүүлье гэтэл охин тэрэг жолоодогчийг дуудаж зогсоон буув. Жалцан бас дагалдан бууж тэрэгний хөлсийг өгөөд ачсан дугуйгаа тайлан авч хамт ирсэн сайн хүнтэй санааны доторх үгийг хэлэлцье хэмээтэл харин хүүхэн зүүн зүг нэлээд холдож явжээ. Яаран дугуйндаа мордож гүйцэн иртэл охин гэдрэг алгуур эргэж эелдэг хос нүдийг инээмсэглэн тормолзох тусгалаар Жалцаны цээжийг шарх гартал нэвтлэн харж доторх зүрхийг маажсаар аажим алхан бяцхан улаан хаалганд оров. Жалцан дуудах хэмээтэл хожимдов. Дагалдан оръё гэвэл түүний гэрт ямар хүмүүс байхыг мэдэхгүйн дээр төчнөөн сайн ярилцааныг эхэлсэн атлаа ер түүний нэрийг асууж гэрийг магадалсангүй тул нэгэн цагт хэрхэх арга мухардан дэмий л гайхаж сэтгэл лүгээ зөвлөнө. Тийнхүү зогссоор нэгэнт орой болж тунгалаг гэрэлт дүгрэг шар нар Туул голд дүрсээ харж мишээсээр Чингэлтэйн нурууны чанадад нуугдав.

	Жалцан аль бүр зогсох аж. Аргагүй гудамж хаалгыг санаандаа сайтар тэмдэглэн аваад дугуйгаа унаж гэрийн зүг яван гагцхүү гуа охины үзэсгэлэн сайхныг бодож хүсэх бөгөөд юунд нэрийг асууж, гэрийг лавласангүй вэ хэмээн бие зэмлэнэ. Бас тэрэгч иргэн юунд үг хэлэлцэх завдлыг олгохгүй явна хэмээн гасална. Энэ муу дугуйг тайлахын тул саатав. Үгүй бол юунд би түүний тэрэгнээс буумагц тийм амархан салган явуулах вэ хэмээн дугуйдаа уурсана. Тэр даруйдаа чамтай учрах болж гэм хэчнээн сайхныг яахин гүйцэтгэх вэ хэмээн баярлана. Ийнхүү тийнхүү гаслах, баярлах, уурлах, инээх, яарах, мөрөөдөх алиныг завдан бодсонгүй нь үгүйгээр явж гэртээ ирсэнд том хар цоож хаалгыг хадгалсаар тул өврөөс түлхүүрийг авч хаалгаа нээн ороод бичгийн ширээний хажууд сайн охиныг санасаар гарын ойр бүхий үзгийг авч өчүүхэн хэлтэс цаасан дээр санааны зоргоор нэгэн шүлэг бичив. Үг нь:

	 

	Санаандгүй явж сайн хүнд учраад

	Сая ойртож хүүрнэе гэтэл салхин зулыг унтраав.

	Санагалзан хүлээж мөрөөдөн байтал шар нар довтолж одоод

	Салхин жавар үлдэх тул арга буюу энд ганцаар гансарна. 

	Эргэж дахин учрах нь хэзээ болохыг 

	Эргэцүүлэн эргэцүүлэвч олохуйяа бэрхийг яах вэ. 

	Эгээрэн мөрөөдөх гашуун, элэг зүрхийг бүрхэж 

	Идээлэх унтах дурыг алсад цөлөв хэмээжээ.

	 

	Ийнхүү бичиж дуусгаад ер тэсвэрлэн сууж чадахгүйдээ гэрээс гарч мөнөөх бяцхан улаан хаалганы гадуур нааш цааш хэдэн удаа эргэлдэн явавч ер чимээ аниргүй тул арга барагдаж шууд яван нэгэн хоолны газар орж үдшийн хоолыг захиалан дур тавгүйгээр цаг нөгчөөн сууж идэх бөгөөд бас нэгэн лонх пивыг захин авч ууна. Жалцан үүнээс өмнө ер архины зүйлийг амсдаггүй атал энэ өдөр харин санаанд үгүй хэдэн лонх пиво уужээ.

	Үнэхээр архи өнгө хэмээгч холбоотой аж. Үзтэл өнгөнд уйтгарлан архинд зугаацна. Бас үзвээс архинд согтууран өнгөнд шунахайрах нь байх буй за. Гэвч мань залуу Жалцан арай энэ муу хэргийг дахин үргэлжлүүлэхгүйгээр зөвхөн янаг охинтой учирч чадах буй за. Энэ сул үгээр юу хийх вэ. Гагцхүү залууст санамж болгоно.

	Тэндээс Жалцан хэдэн лонх пивонд нэгэн дайвар хоол жуулчлан идэж дуусгаад юуг ч олсонгүй уйтгарласан хэвээр гарч одов. Энэ үе Жалцан харих дургүй боловч бас очих газаргүй тул дэмий зээл тойрон сэлгүүцэж мөнөө бяцхан улаан хаалганы дэргэдүүр байн байн өнгөрөн эргэн явсаар нэгэнт шөнө орой болж нийтийн унтах цаг ирж хотын хөдөлгөөн завсарласан тул Жалцан аль бүр зээл тойрох аж.

	Арга буюу дугуйгаа эргүүлэн гэрийн зүг ирж хажуугийн хавтаганаас түлхүүрээ авч хаалга нээн цааш тасалгаандаа орж хучлага дэрийг хааш яаш дэлгэн хувцас хунарыг хагас дутуу тайлж орон дээрээ гаран хэвтэв. Хэдий Жалцаны бие гэртээ орон дээрээ хэвтэж байгаа боловч сэтгэл нь мөнөөх бяцхан улаан хаалганы гадна эргэлдэн очиж өдрийн өнгөрлийг түмэн удаа эргэцүүлэн санаж мянга дахин мөрөөдөн хүсэхийн дээр түүнээс урьд гэр бүлийг зохиож янаг амрагийн үнэн зөв замаар төлөв томоотой яваагүй өртөөгөөр явах хүмүүс адил өдөр хоногийг завхай самуунаар өнгөрүүлж энэ тэртэй ийн тийн алиа наадангуй явсан зэрэг буруугаа гэмшин санаж жигшин бодох бүхэн одоо Гагцхүү Адилбишийг санан хүсэж хүсэн санах тул юунд нойр хүрч унтах билээ. Дэмий л эргэлдэн урвалдан хөрвөн эргэн байсаар үүр цайхын өмнө аргагүй нойрондоо дарагдан унтсан боловч энэ бяцхан зуурын нойрт ер алжаасан бие амарсангүй. Мөн унтах нойрны дунд хүсэл хэтэрхий цочсон тархи нь зогсолтгүй ажиллаж элдэв зүүдийг зүүдэлж хоосонд бахархан зүүдэнд цэнгэлдсээр үхширтэл унтжээ.

	 

	Хоёр. Үл мэдэгдэн хариу шийдвэр

	Тийнхүү үхширтэл унтах нойр дунд гэв гэнэт нэгэн юм тачигнасанд Жалцан цочиж сэрвээс түүний орны дэргэдэх тольтой ширээн дээр үргэлж хөдлөхгүй сууж Жалцаны өглөө бүрийн амттай нойрыг хайргүй завхруулдаг бяцхан хүрэн цаг долоо болов хэмээн урьд ёсоор дуудан байгаа аж.

	Жалцан дуртай дургүй нүдийг нээж гарыг ил гарган суниатал төдий л нойр нь сэргэж өндийхийн хамт өнгөрсөн өдрийн хэрэг түүний сэтгэлийг түргэнээ бүрхэн эзэлж мөнөө сайн охин лугаа хэрхэн учрах аргыг элдвээр эргэцүүлэн бодох зуур сэмхнээ дуу аялан гиншгэнэж алгуур хувцаслана.

	Гэтэл хаалганы хавтсыг тог тог цохиж болох уу хэмээх эрс дуу тов тодхон сонсогдсонд Жалцан хэн юм бол хэмээн бодох завсар болно хэмээн хариулсанд хаалга нээгдэн нэгэн хүн орж ирэхийг ажиглаваас Жалцаны сайн нөхөр Мягмар тул Жалцан дотроо их л баясаж сэтгэрүүн.

	Би тэр хүүхний гэрт ганцаараа орохоос бэрхшээн байсан билээ хэрхэн миний их завшаанаар Мягмар ирэв. Одоо үүнийг хань болгон хамт орж их хэргээ бүтээе хэмээн төлөвлөн сэтгэх зуур Мягмарт тал өгч суулган нөхрийн ойр дотно харилцаагаар энгийн ярилцах ташрам, Жалцан өөрийн хэргийг Мягмарт тоочин хэлж энэ өдрийн амралтын чөлөө цагийг ашиглан тэр хүүхэнтэй уулзаж эрхбиш нэгэн хариу шийдвэрийг олох хэрэгтэй бус уу гэх зэрэг шавдан зөвлөсөөр юу боловч Мягмарын гэрт очиж түүний эхнэр Удвалаас тэрхүү хүүхний гэр нэрийг сурвалжлан мэдэж жич нэгэн арга бодохоор шийдвэрлээд хоёулаа гарч Мягмарын гэрт ирвээс Удвал гэрт эзгүй тул арга буу хоёул хүлээн сууж шатар наадам элдвийг ярилцах зэргээр цагийг нөхцөөн байтал Удвал үд өнгөрсөн хойно сая ирсэнд Мягмар Жалцан хоёр түүнийг хаана очсоныг нарийвчлан асуух завдалгүйгээр мөнөө хүүхний гэр, нэрийг сураглан байр байдал ба хашаа гудамжийг тоочин хоёр зэрэг шавдан асууваас Удвал нэлээд эргэцүүлэн хашаа гудамжийг дахин мохоон асууж тодорхой мэдэЭд амьсгалыг таслахгүйгээр тачигнатал инээн ер зогсохгүйд Жалцаны амь тэмцэж түргэн нэг үг дуулахыг яаран дэмий л яав яав хэмээн асууж Удвалыг хэл хэл хэмээн шаардана. Удвал сая амьсгалыг авч инээдмийг түр нам болгоод өгүүлрүүн: 

	— Та нарын асууж байгаа тэр хүүхнийг би тун саяхан тээхийн машин дээр суулгаж өгөөд ирлээ. Одоо бараг Шар- хөв хүрч яваа, та нар хожимдож хэмээгээд инээмсэглэн байна.

	Жалцаны урам хугаран хэлэх үг олдохгүй мэт болж дэмий л

	— Үнэн үү? Үнэн үү? хэмээн дахин дахин асууна. Эдгээр гурвын гал мэт өрвөлзөн шуугьж байсан идэвхтэй яриа гэнэт ус мөрөнд тулгарсан мэт хэсэг зуур унтран намхарч чив чимээгүй болоод байтал Мягмар энэхүү сонин чимээгүйн дундаас анх ам нээж

	— Тэр чинь хэний хүүхэн юм бэ? хөдөө юунд хаашаа явж байгаа юм хэмээн асуусанд бас Жалцан түүнийг залган авч

	— Хөдөө гараад удах юм уу? Тэр чинь нөхөртэй юм уу, чи сайн таних уу? Чи тэрний байдлыг над нэг сайн тодорхой ярилдаа хэмээх зэргээр шавдан идэвхийлэн асууж яриа өгүүллийн чимээ дахин дуурсан хөгжив. Харин завшаанаар тэрхүү үзэсгэлэнт охины хамаг байдлыг Удвал угаас тодорхой нарийнаа мэдэх аж.

	Тийнхүү Удвал өгүүлрүүн: 

	— Тэр хүүхэнтэй би нэг үүрийн бөгөөд хэдийний танилцсан тул үерхэн нөхөрлөж явдаг болой. Түүний нэрийг Адилбиш гэнэ. Энэ жил 23 настай, гэртээ эх, ах дүү олон боловч өөрөө толгой даасан хүн болой. Энэ хэр нөхөргүй бөгөөд өөрөө хэлэх нь хааш хэрэг хүнтэй суухгүй эрхбиш үнэн санаатай төлөв томоо бүхийн дээр ялангуяа эмэгтэй хүнийг хуучин үзлээр доромжилдоггүй бөгөөд завхай самуун зан явдалгүй сэтгэлд тохирох хүнийг олж сууна хэмээн ярьдаг болой. Одоо Архангай аймгийн тэнд нутагтаа очиж хөдөө хэдэн сар амрахаар явсан болой. Удахгүй ирнэ гэх зэргээр бүхий л байдлыг нарийн тодорхойгоор хэлж өгөв.

	Эдгээрийг Жалцан сонсоод улам хүсэх сэтгэл өрнөн даруй урьд учирсан анхны сэдвийг дурдан захидал явуулж байдлыг туршин ойртох замаа одоогоос засъя хэмээн сэдэвлэн бодож өөртөө шийдвэрлээд тэндээ бага сага энгийн ярилцаж тэр охиныг хүлээнэ, хүлээхгүй хэмээн наадам мэт оновчгүй өгүүллээр үүсгэсэн ярилцаанаар цагийг үрэгдүүлэн өнгөрүүлж байгаад үдэш гэртээ ирж сайн охин Адилбишид сэтгэл зүрхний үнэнийг нээн таниулах анхдугаар захидлаа бичив. Үг нь:

	Үе насны үзэсгэлэнт охин Адилбиш толилно уу.

	Энэ өчүүхэн зурвасаар танд нэвтрүүлье гэсэн миний санаа үнэн бөгөөд шийдвэр эрс тул дэмий л гоё ч завсар үгийг хэрэглэн бодлогыг чанга болгосонгүй, өөрийн үнэнхүү санааг шууд илэрхий бичив.

	Хэрэв тийнхүү илэрхий өгүүлсэн нь даанч болхи болсон ахул уучлан үзэж буруушаахгүй өнгөрүүлэхийг гүнээ итгэнэ. Тийн ахул ичингүйрэлгүйгээр нээн хэлбэл тэр нэгэн өдөр анх танай хасын царайг олж үзсэнээс эхлэн уран гол шиг танай өнгө чинь сэтгэлийг булаан эзлээд

	 

	Эелдэг зан чинь миний хүслийг оргилуулна.

	Хөөрхөн ааш чинь миний дурыг татна.

	Яруу дуу чинь миний бодлогыг хураана 

	Зөөлөн харц чинь миний зүрхийг донсолгоно

	 

	Ийнхүү нэгэн мөчийг завсаргүйгээр үргэлж танай зүг тэмүүлэн буй миний сэтгэл зүрхнээс үнэн санаа урвалтгүй батын дээр үүрд завхай самууныг цээрлэн тэвчиж ариун үнэнийг хүндэтгэн явахыг танай өмнө илтгэн бичсүгэй хэмээн намайг шаардана.

	Бас хоёр бие нэгэн хос холбох түмэн оны цэнгэлийн үүсэлд цаг нэгэнт ирсэн нь сайн хүний зөвшөөрөнгүй хариуд бүрэн итгэвээс ташаагүй болох хэмээх баярын совин байн байн татаж намайг давхар шаардах тул би ер айн ичингүйрэх буюу эргэлзэн болгоомжлохыг шууд орхиж нэгэн цэх эрс зоригийг хэрэглэн зөгнөж хүссэн хоёр сэтгэл загас ус адил харилцан зохицохыг бат санаж танай гарт өөрийн зүрхийг бүрэн шилжүүлээд өршөөн зөвшөөрөх баярын хариуг зөвхөн хүлээж долгилон бүхий сэтгэл зүрхний төвөөс дахин дахин хүндэтгэн ёслов. Жалцан хэмээжээ.

	Жалцан ийнхүү бичиж дуусгаад захидлыг дахин дахин уншиж сайн хүн лүгээ анх учирсныг нээж санан дараа учрахыг зохион бодож сацран билчих сэтгэлийг тогтоон хариулж чадахгүй гайхшаа алдран байж бачим амьсгалд чичирхийлэн бүхий гараар захидлыг битүүмжлэв.

	Тэндээс Жалцан гэрээс гарч өөрийн танил бөгөөд баруун замын шуудан зөөгч жолооч Уртнасангийн гэрт очвол харин завшаанаар Уртнасан өмнөөс нь машинтай гарч яв цав тохиолдсонд харилцан мэндэлж хэрэг учраа ярилцаад Жалцан захидлаа гарган өгч өгүүлрүүн: 

	— Энэхүү захидлыг эрхбиш нэр дурдсан этгээдэд чадвал биеэр эс чадвал найдлагатай сайн хүнээр тун түргэнээ хүргэж өгөхийг гуйя хэмээсэнд Уртнасан

	— За за болно хэмээн хүлээн авч цааш хөдлөн явав. Энэхүү захидлыг Уртнасан хэзээ хүргэж өгөх ба өгсөн түүний хариу хэрхэн болохыг хэн одоо чамд хэлж өгөх вэ? Юу боловч Уртнасангийн эргэж ирэхийг хүлээх болно. Архангай Улаанбаатар хоёрын хооронд ачааны машин хоёр хоног явдаг тул очих ирэх нийлж Уртнасан лав тав хоногоос нааш ирэхгүй бөгөөд хэрэв бороо ус тохиолдон зам саатах ахул бас хэд хонох нь тодорхойгүй тул Жалцан энэ өдрөөс эхлэн үл мэдэгдэх хариу шийдвэрийг хүлээн яарах, бухимдан уйтгарлах гаслан дотор оров.

	Ер хүний сэтгэл цэнгэж өнгөрүүлсэн жилийг богино хэмээн чамлах бөгөөд зовж өнгөрүүлэх цагийг урт хэмээн гасална. Жалцаны довтлон тэмүүлж бүхий нэгэнт хөгжсөн сэтгэл 5 хоногийн уртыг яахин тарчилж өнгөрүүлэхийг өгүүлэх юун...

	Жич Жалцан хувийг тоолж мөч болгон, мөчийг тоолж цаг болгон, цагийг тоолж өдөр болгон, өдрийг тоолж хоног болгох зэргээр тав хоногийн уртыг зүдэж өнгөрүүлсээр эцсийн нэгэнт хоногт хүрсэн нь тэр нэгэн хоног өнгөрсөн дөрөв хоногоос улам болж хүлээсэн хүн ирэхгүйд Жалцан хэрхэх арга барагдан дэмий л Уртнасангийн гэрээр дахин дахин ирэх бөгөөд тохиолдсон ачааны тэргийг нарийвчлан харж гагцхүү жолооч Уртнасанг мөрөөдөн хүлээнэ. Жалцан юунд энэ тав хоногийг ийнхүү зүдэж өнгөрүүлэв.

	Жалцан юунд жолооч Уртнасанг тийнхүү мөрөөдөн хүлээнэ?

	Ер бидний мэдсээр энэ тав хоногт жолооч Уртнасан өөрийн ноогдсон албан хэргээрээ явж Архангай ороод ирэхээс бус хэрхэн Адилбишийг авч ирэхгүй тул жолооч Уртнасан хичээн хурдан ирсэн боловч Жалцанд ямар хэрэг байх аж. Тэр байтугай Жалцаны захидлыг Уртнасан заавал биеэр хүргэх эсэх нь тодорхойгүй байсан болой.

	Гэтэл эдгээр байдлыг Жалцан өөрөө тодорхой мэдэх атал ямар ч хариу шийдвэргүй ирэх жолооч Уртнасанг ийнхүү хүлцэн хүлээх нь юу вэ? Үнэхээр хүний сэтгэл хэмээгч мэргэн бөгөөтөл мунхаг мэт тодорхой атал бүрхэг мэт явах нь алив хэрэгт аль олон тохиолддог биш үү. Иймд хүн хэзээ ямагт өөрийн сэтгэлийг сэргэлэнгээр захиран жолоодож явахыг чадвал хэдий гайхамшгийг эс бүтээвч гутамшигт үл учирна. Энэ сул үгээр яанам.

	Эндээс Жалцан жолооч Уртнасанг үдэш болтол хүлээж ядаад огт ирэхгүйд арга барагдан юу боловч үдшийн хоолыг идээд дахин нэг эргэе хэмээн явав.

	Энэ завсар жолооч Уртнасан харьж ирсэнд түүний эхнэр Гэрэлт цай хоол болж зүдэрсэн ядарсныг асуух зэргээр залуу эрэгтэй эмэгтэй хоёр мөн харилцан бие биеийг мөрөөдсөн халуун сэтгэлд баярын хөгжил төрж зөөлөн, харцаар хоёр биеийг урхилж янаг үгсээр шөнийн хэргийг зөгнөн амраг сэтгэлээр харилцан биеийг асрамжилна. Эхнэр нь хоол унд бэлтгэн сандарч байхад нөхөр нь замын хайрцгаа уудалж эхнэртээ авчирсан бэлгийг гаргана.

	Ийнхүү тус тусдаа ажилтай байгаа боловч тухай бүр зав гаргаж үнсэх, тэврэх, илэх таалах зэргээр харилцан халуун хайртай эрэгтэй, эмэгтэй хоёр явсан сууснаа ярилцана. Тийн ярилцах ташрамд Гэрэлт санамсаргүй өгүүлрүүн: 

	— Жалцан хэмээх нэг залуу хархүү чамаар захидал явуулсан хэмээн үргэлж чамайг сураглаж манайд бас олон ирэв.

	Өнөөдөр хүртэл хэд дахин ирсэн хэмээсэнд Уртнасан гайхаж сэтгэрүүн: Жалцан надаар нэг захидал хүнд хүргүүлснийг би тэндэх сумын даргаар дамжуулан хүргүүлсэн билээ. Түүнээс өөр Жалцанд надтай уулзах хэрэг юу байх вэ? Гэтэл тэр өдөр бүр манайд ирж намайг сураглах юун аж.

	Эсгүүл энэ хоёр нэг учиртай болоод тэр тийнхүү үргэлж манайд ирдэг болж түүнээс бусдаас надад хэлэх магадгүй хэмээн урьдаас ам боож ийнхүү мэхлэн байгаа хэрэг бус болов уу хэмээн сэжиглэн санаж битүүлэг уурсан Гэрэлтийн зүг өгүүлрүүн: 

	— Жалцантай уулзах хэрэг надад байхгүй санагдах юм гэтэл юунд тэгж явдаг юм бол доо хэмээсэнд Гэрэлт босож

	— Хэн мэдэх вэ тэр чинь үргэлж чамайг асууж явах юм, би ер нь чамайг эзгүйд элдвийн улсыг олон битгий орж ирээсэй хэмээн санадаг шүү. Хүн амьтан юу чиг гэж бодох юм билээ хэмээсэнд Уртнасангийн сэжгийн санаа улам лавширч сэтгэрүүн: Миний санасан үүний хэлж байгаа байдал нийлж байна. Энэ магад Жалцантай нэг учир болсон болоод ийнхүү урьдаас таглан намайг маллах гэж байгаа аж хэмээн сэтгэлийн дотор хар хор буцалж байтал гэнэт гаднаас Жалцан орж ирэв. Энэ хэр цаг арав хагас өнгөрөн нэлээд орой болж байсан үе тул Жалцаны орж ирсэн нь Уртнасангийн бодож байсан сэжгийг нэн ч лав тодорхой болгож хорсон занах хорын галыг улам ширүүнээ шатаав.

	Үнэндээ бидний мэдсээр Жалцан ямар ч гэмгүй бөгөөд гагцхүү Адилбишийн зүг тэмүүлэн буй сэтгэлдээ хөтлөгдөж хэрхэх аргыг олохгүй хий дэмий гайхан явааг одоо хэрхэн давтан баталж хичээн учирлан хэлэвч итгэгдэх нь түмэн бэрх болжээ. Жич:

	Жалцан угаас ямар ч өөр гэмтэй бодлогогүй яваа тул Уртнасанг хармагц сэтгэл дүүрэн баярлав. Юунд баярлав хэмээвээс бас тодорхойгүй, санавал хоосон гайхсан сэтгэл дэмий баярласнаас өөргүй буй за.

	Жалцан дуу алдан өгүүлрүүн: 

	— За Уртнасан сайн явж ирэв үү? Чамайг бас их хүлээлээ шүү. Миний захидлыг хүргэж өгөв үү? Хариу юм олж ирэв үү? Тэр хүн одоо хаана байна хэмээсэнд:

	Уртнасан дотроо чи үнэхээр тэр захидлын төлөө яваа байх даа. Намайг ирснийг мэдэлгүй орж ирээд надтай тулгарсандаа бас залилж захидал махидал гэнэ үү хэмээн араандаа занавч өнгөнд ил гаргахгүйгээр өгүүлрүүн: 

	— Сайн явж ирлээ. Чи сайн сууж байгаа биз дээ? Захидлыг чинь тэндэх нэг хүнд өгсөн. Тэр хүргэж өгөх буй за. Би уулзаагүй болохоор хариу мариу чиг олж ирж чадсангүй шүү. За чи намайг юунд их хүлээгээ вэ? Ямар чухал хэрэг гарав? хэмээн хүйтнээр хариулан асуух зуур үлгэрлэж Гэрэлт, Жалцан хоёрыг алдалгүй ширтэн харж тэр хоёрын завсар дохио тэмдэг байгаа эсэхийг ажиглан харна.

	Жалцан өөр зүйлд огт ажиггүй байгаа боловч Адилбишид өгсөн захидал хүрсэн эсэх нь тодорхойгүйг сонсоод царайд баяргүй болж цааш үг хэлэлцэхийг маш сулаар өгүүлрүүн: 

	— Чамайг хүлээсэн хэрэг ганц тэр захидлын хүрсэн эсэхийг мэдэх, бас хариу юу бол хэмээсэн юм. Түүнээс өөр онц чухал юу байх вэ. Чи ямар хүнээр өгсөн юм хүрэх байгаа даа хэмээсэнд

	Уртнасан Жалцаны хэлэх үг суларч харах харц өөрчлөгдөн царайн өнгө хувирсан зэргээс өөрийн сэжиг санааг улам бүр лавшруулан бодож нэн ч их уурсана. Тийн боловч хүлцэн байж өгүүлрүүн: 

	— Чиний намайг хүлээж ядсан хэрэг чинь ердөө энэ үү. Юун ч ялимгүй юманд их сандраав даа. Би томоотой хүнээр дамжуулсан тул хүргэсэн байлгүй дээ хэмээн хүйтнээр инээнэ.

	Жалцан, Уртнасангийн тэрхүү үл ойшоох байдлаар хошигнон хэлэхэд бас дурлахгүй тул цааш олон үг ярьсангүй.

	— За яах вэ хүрсэн бол яамай хэмээгээд гарав. Уртнасан Жалцаныг гарсан дор тэсэлгүй Гэрэлтийн зүг ууртайгаар өгүүлрүүн: 

	— Та нар ер нь аядаж маллаарай. Дургүй бол эртхэн учраа ярилцаад ажлаа бодсон нь дээр шүү гэх зэргээр хатуу ширүүн үг хэлсэнд Гэрэлт угаас огт гэмгүй байсан тул бас сав хоосон буцаахгүй тар түр хийлцэж удтал марган харилцан бие биесийн муу муухайг дуудалцан барахгүй болж мөнөө салшгүй халуун янаг эрэгтэй эмэгтэй хоёр нь харин нэгэн мөчийн завсар харилцан зохилдонгуй эсрэг дайсан бололцож салах сарвайхад хүрэн дуу шуугүй гэдрэг харалцан хэвтэв.

	Өглөө болж хэрүүл үргэлжлэн яриа өргөжиж энэ тэрд мэдэгдсэн тул эвлүүлэх нэг гарахад хатгах хоёр ирж хөндлөнгөөс оролцон хажуугаас нэмэрлэн элдэв яриа гаргав. Ялангуяа майжгий чавганц, малгайчин эхнэрүүд маш идэвхтэйгээр яаран ирж дайран оров.

	Бас Ширнэн гавьж хүртэл сэдэдийн догжир буулгаж эв түнжинг засна хэмээж эмгэн чавганц хөгшин эхнэрүүдээр уламжлан эмхлэн ятгаж хатган өдөөв гэнэ.

	Шинэ улирлын эхэнд төрсөн залууд хуучин улирлын эцэс дэх үлдэгдэл хор бас л энэ бага хэрэгт боловч алгасалгүйгээр учирч байгааг анхааралтай аж.

	Муу үг модон улаатай тул хэрэг ийм болсныг Жалцан тэр даруй олж сонсоод сэтгэл машид зовж зүгээр байсан гэр бүлийг эвдэхэд хүрэх ахул хэмээн ихэд сандарч Мягмарын гэрт очиж шинэ түүхээ ярин элдэв аргыг зөвлөж улмаар Мягмар, Удвал нараар дамжуулан өөрийн болгоомжгүйгээр явж огт гэмгүй атал сэжиг тааварт учруулсан зэргийг цагаатган хэлүүлж эв аясыг засаж оролдсоор сая явдал цагаадаж Уртнасан, Гэрэлт хоёрыг эвлүүлэн их хэргээс арай мултрав.

	Энэ завсар ийм нэгэн явдал болсон нь залуу Жалцанд бас л нэг шинэ туршлага болох бөгөөд урт удаан өдрийг өнгөрүүлэхэд дөхөм болжээ. Жалцан энэхүү яриа өгүүллээр хөөцөлдөн явсаар санаанд үгүй бас тав хоног өнгөрч Уртнасан Архангайд дахин удаа очоод иржээ. Энэ удаагийн явалтад Жалцаны захидлын хариу түүний авчирсан шуудангаар ирсэн аж. Нэг өглөө Жалцан босоод нүүр гараа угаан байтал Мягмар инээмсэглэн орж ирээд өөр ямар ч амар мэндийн үг хэлсэнгүй шууд өнөө хүүхэн чинь манай эхнэрт захидал бичиж дугтуйд нь чиний захидлын хариуг хийж чамд өгөөрэй хэмээн явуулсан байна хэмээн захидлыг гаргаж өгөв. Жалцан нүүр гарыг угаахыг байж түргэнээ очоод үг дуугүй захидлыг шүүрэн авч нээн үзэхэд Мягмар Жалцаны мөрийг даран шагайж хамт уншина. Захидлын үг нь:

	Эрхэм хүн Жалцан толилно уу?

	Энэ сарын дундуур нэгэн захидлыг хүлээн авч үзээд эргэцүүлэн санавал эрхэм хүнээс бичсэн бололтой боловч дурдсан зүйлс нь надад үл холбогдмоор тул их л гайхна.

	Хэрэв нэр, газрыг ташаарснаар надад ирсэн ахул нээж үзсэн бурууг хүлээн уучлахыг гуйна. Хэрэв нэгэн цагийн уйтгарыг сэргээх зугаа болгон өчүүхэн хүнээр хошигносон ахул дахин мөхөс хүнээр энэ мэт наадахгүй өнгөрүүлэхэд итгэнэ. Хэрэв өчүүхэн хүний бодлого мөхсийг урьдаар толилж нэгэн бүлэг уран үгсээр миний мунхаг сэтгэлийг дэмий л баясгах хэмээсэн ахул хариуд инээн талархахаас өөргүй.

	Хэрэв нэгэн цагийн түргэн бодлогоор гэнэт хөгжсөн сэтгэлийг хяналтгүй бичсэн ахул эрхэм хүн мэргэн бодлогоо дахин дахин эргэцүүлэн боловсруулж хянах, нягт хичээнгүйг хадгалалтай аж хэмээн санана.

	Ийнхүү учраас өчүүхэн хүн өөрийн мунхаг сэтгэлээр хэчнээн бодовч эрхмийн шагнасан захидлыг дээр дурдсан дөрвөн зүйл “Хэрэв" ийн аль нэгэнд тохон тогтоож чадахгүй их л болгоомжлохын дээр мөн алин боловч цөм тус бүртээ хяналттай болохыг эрхэм хүний толилоход итгэн ялдар энэхэн зуурын амрыг эрж танай захидлыг олж үзсэн нэгнээр ёслов хэмээжээ.

	Үүнийг Жалцан түргэн зуур уншаад сайн хүний далд санаа зөвшөөрөнгүй болохыг таньж ихэд баярлан одоо хэрхэхийг Мягмар лугаа зөвлөнө.

	Бас Мягмараас хэлэх нь: Адилбишээс манай эхнэрт бичсэн захидал дотор чиний тухай зан байдлыг битүү их л асууж магадалсан байна билээ.

	Тэр лав зөвшөөрөх шинжтэй байнам. Одоо эрхбиш түргэн аргуудыг хэрэглэж завдан “төмрийг халуунд нь давтах” хэрэгтэй хэмээх зэргээр хэлэлцэн байж эрхбиш эрс шаардсан хариу захидлыг бичив. Үг нь:

	Зүрх сэтгэлийн төвд оршигч үзэсгэлэнт охин Адилбиш толилно уу?

	Уул талын өнгөт цэцгүүд будран намирах зөөлөн бороог хүсэх адил чамайг мөрөөдөх миний сэтгэл нэг мөчийг алгасалгүйгээр чиний зүг тэмүүлж, чиний зөвшөөрөнгүй хариу ба түүний дагалдсан гэрэлт царайг олж үзэн хамтарч цэнгэхийг хүсэн хүснэ. Ийнхүү өдөр олныг өнгөртөл ямар ч хариу шийдвэргүй зогсоогоор хүлээн ширтэж байтал янаг сэтгэлийн үнэнхүү хүсэл аргагүй бат учир хувь зохиол бүрдэн зохицож энэ өдрийн салхин эргэлдээ алтан хараацай жигүүрийг дэлгэн нисэж ирээд миний цээжинд урган дэлгэрэх баярын үгийг долгилуулан буй халуун зүрхний угт нэгэнт шигтгэв.

	Тэрхүү баярын үр удахгүй бадам цэцэг мэт дэлбэрэн ургаад нэгэн насны баясгалан сэтгэл зүрхийг бүрхэн эзлэх нь зайлшгүйд хүрэв хэмээн би лавтайяа итгэнэ. Ийнхүү итгэх миний сэтгэл чиний тухай ямар ч “хэрэв" хэмээн зохион бодох эргэлзэлт яахин төрөх билээ.

	Ер ямар сайн уран зурагч болов шувууг зурахдаа түүний дүрсийг зурахаас бус яс махыг нэгэнт ялган зурах нь үгүй болой. Үүнчлэн хүн өөрийн сэтгэлийн үнэнийг үгэнд илэрхийлэн хэлэхээс өөр нээн үзүүлэх аргагүй ажгуу. Харин эртний үг морины сайныг унаж мэд, нөхрийн сайныг ханилж тань гэдэг биш үү.

	Дэмий л “хэрэв"-ийн дотроос “хэрэв”-ийг төөрүүлэн бодож болгоомжлов хэмЭэн цагийг хойшлуулан намайг зовоох яанам, даруй түргэн хурц мэргэн бодлогодоо ойр холыг бүртгэн хянаад хоёр бие нэгэн хос болох түмэн эхт баяр цэнгэлийг тогтоохыг дахин дахин шавдан гуйна.

	Санавал:

	Сайн хүний өршөөнгүй сэтгэл эрхбиш намайг хөөрхийлөн үзэж дахин удтал мөрөөдүүлэн хүлээлгэхгүйгээр их баярт учруулах буй за хэмээн шууд итгэн санаж гүнээ хүндэтгэн ёслогч Жалцан түргэн хариуг хүлээсээр хоцров хэмээжээ.

	Ийнхүү бичиж дуусгаад Мягмар лугаа хамтран уншиж зөвлөн хянаад битүүмжилж түргэнээ хүргэхийг шавдан захиж Мягмарт өгч явуулав.

	Тэндээс Жалцан дахин үл мэдэгдэх хариу шийдвэрийг хүлээж гиюүрэх гасланд дахин оров. Харин энэ завсар Жалцан тусгай ажилд томилогдон ойр хөдөө газар явж арваад хоноод ирсэн тул энэ завсрын хэдэн хоног асар удаж зовсонгүй өнгөрчээ.

	Жалцан хөдөөгөөс ирсний маргааш өдөр захидлын хариуг сурвалжлахаар Мягмарын гэрт очих хэмээн явтал зам зуур Мягмар тохиолдон чамд сая захидал ирснийг би чамд аваачиж өгөхөөр яваа хэмээн захидлыг гаргаж өгсөнд Жалцан гэртээ хүрэхийг хүлээж чадсангүй гудамжинд задалж унших зуур тэмтрэн алхаж гэрийн зүг ирэв. Захидлын үг нь:

	Эрхэм хүн Жалцан толилно уу? Танаас шагнасан хариу захидлыг хүлээн авч үзээд анхдугаар захидлыг эзэмшин авч задлан үзсэн нь ташаарал ба зэмлэлгүй болсныг мэдэж айн зовж байсан сэтгэл амрав. Жич хоёр удаагийн захидлыг үзвээс үнэхээр үг ил бөгөөд шаардлага эрс нь илэрхий ажээ.

	Бас үнэн сэтгэл урвалтгүй хэмээх үгийг зүрх элгэндээ холбон үлгэрлэж хэдэн удаа тэмдэглэлтэйгээр бичсэнийг их л сонирхон уншив.

	Эрхэм хүний эелдэг элгэсэнгүйгээр бичсэн ойр сэтгэлийг холоос хүндэтгэн эл хоёр захидлыг дахин хэдэн удаа сонирхон уншихыг үл татгалзана. Гагцхүү энэ удаад захидлыг зөвхөн сонирхож уншиж урьд нүүр учирсан тэр нэгэн өдрийг инээх санахаас өөр чухамхүү юуны санаж өгүүлэх нь энэ удаа тодорхойгүй аж.

	Эрхэм хүний хоёр удаагийн захидал хэдий уншихад урамтай боловч бас л миний сэтгэлийн доторх “хэрэв" хэмээх сэжгийг арилгасан газаргүй амой. Тийн атал би яахин энэ өдрийн инээмсэглэхэд баясаад хойд өдрийн уйлахыг санахгүй өнгөрөх билээ хэмээн бодъё. Гэтэл үнэндээ огт тийм гашууныг үзэхгүй сайн учрал байх ч юуны; магадыг одоо хэрхэн тулгуурлах ажээ. Харилцан зөрүү асуулт сэтгэлийн дотор орж гарах бөгөөд нэгэнт бэлчээрээс хулжсан сэтгэл бадрахгүй байгааг яах вэ? Зүгээр ертөнцөөс нуугдан зайлаад тал хөдөөгийн уул усанд нөхөрлөн сууж бие сэтгэлийг тэжээн засахыг хүснэ.

	Гэтэл энэ одоо гурван өдрөөс илүүгүй суугаад хотноо буцах тул хэчнээн удаан нуугдах аж хэмээхийг танд хэлэх ч юун. Зөвхөн шагнасан захидлыг сонирхон уншсанаа хариу мэдэгдэх ялдар энэхэн зуурын холхи амрыг эрж хүндэтгэн ёслогч танай таних нэгэн мөн хэмээжээ.

	Үүнийг Жалцан үзээд сэтгэрүүн:

	Энэ охин их л хөшүүн байдлаар мохоон бичихийг оролдсон боловч түүний үнэнхүү санаа миний зүг зөөлөн найгах нь даанч илэрхий бөгөөд даруй нүүр учирч хэлэлцье хэмээсэн бодлогоор хариулсан аж.

	Иймд түүнийг ирэх тухайд цагийг алдахгүйгээр хэргийг бүтээх аргыг угтан бэлтгэх хэрэгтэй болно гэх зэргээр эвлүүлэн бодож битүүлэг баясавч чухам хэрхэн бэлтгэхээ мэдэхгүй хоосон бодол болж үг дуугүй явсаар гэртээ ирэв. Хажуугаас Мягмар асууруун:

	— За юу гэж бичсэн байна. Чи юунд дуугаа хураав? хэмээсэнд Жалцан захидлын дотор бичсэн зүйлс ба түүний өнөгүй ирэх төлөвтэй байгааг хэлж хэрхэн бэлтгэн угтах тухай бодол болж бүхийгээ ярьж харилцан зөвлөсөөр Адилбишийг Улаанбаатарт ирсэн даруйд биеэр очиж харилцан нүүр учран үг хөндөж байдал зүйд нийлүүлэн тийнхүү оролдвоос хамаг хэрэг аяндаа бүтнэ хэмээх зэргээс хоёр залуу худал үнэн юм зохион ярьж удтал хэлэлцээд Гагцхүү сайн хүний хүрэлцэн ирэх өдрийг тоолон хүлээхээс өөргүй хэмээн шийдвэрлэж мөн ташрамд элдэв домог үгс мөн хошин яриаг санан хэлэлцэж инээлдсээр гэрээс гарч одсоныг юун өгүүлнэ.

	 

	Гурав. Үл олдох түргэн уналга

	Жалцан сайн охиныг удахгүй ирэхийг мэдсэнээс нааш сэтгэлийн гал улам өрвөлзөн ноцож хоёр бие учралдан хүүрнэх тэр нэгэн өдрийг хүлцэн ядаж хүлээнэ. Тийнхүү чимээ чагнаж сураг тавин цаг тоолж өдөр тогтоож хүлээн яарч байтал түдэлгүй бүтэн тав хоног өнгөрч даруй Адилбиш өглөө мөнөө ирэх цаг болсонд харин Жалцан дотроо их л тулгамдан хэрхэн учирч яахин ярилцваас зохистой бол хэмээн сэтгэл дүүрэн бодлого давхцаад дэмий л сандран баясаж, баясан сандарна. Тийнхүү Адилбишийг хүлээсэн зургаадугаар өдрийн өглөө Цэргийн наадам эхлэх байсан боловч Жалцан ганцаар наадам дээр очихыг яарсангүй. Гэртээ уйтгарлан сууж байтал гэнэт түүний чив чимээгүй тасалгааны хананд сүрчигнэх дуу холоос шуугин ойртсоор тов тодхон яруу дуу хэлхээ нь тасарсан сувд адил сацарч уянгалан дуурьсгалаар Улаанбаатар хотын радио буудлаас цэрэг ардын их наадмыг нээж баяр ёслол болж байгаа зэргийг бүрнээ зарлан нэвтрүүлж завсар завсарт нь элдэв уран сайхан дуу, хөгжим, шүлэг, найруулгыг нэвтрүүлнэ. Энэхүү гайхамшиг зүйлс нь Жалцаны сэтгэлийг тэжээж Жалцаны уйтгарыг арилган Жалцаны анхаарлыг дайчилсан тул Жалцан өөрийн эрхгүй ойртон очиж тааламжтайяа чагнан суув. Энэхүү түмэн газрын сонор “Таван уулын жанжин” болох радио долгион, дуу хөгжим, мэдээ зарлал зэргийн сонинуудыг дэс дараалан сонирхуулж байсаар харин нэгэн бүлэг аймшигтай үгсийг Жалцанд хэлж өгөв. Сүүлийн үеийн мэдээ, сүүлийн үеийн мэдээ.

	Саяхан Архангайгаас арваад хүнтэй гарсан шуудангийн гурав-арван найман тоот машин Лүнгийн буудлаас нааш хоёр өртөө гаруй газраа явж байгаад жолоочийн ослоор хөмөрсөн тул эрэгтэй эмэгтэй хоёр хүн үхэж, хэдэн хүн шархадсан гэнэ.

	Энэ мэдээг хүлээн авсан даруй зохих газраас түргэн туламжийн машин гарав хэмээн зарласанд Жалцаны дотор зарс хийж хамаг бие нь хүйт оргин ер энэ хөмөрсөн тэрэг Адилбишийн сууж явсан тэрэг биш байгаа даа хэмээн бодож бачимдах бөгөөд бас мөн хэмээх лавтай баримтгүй тул зовнин сандарч хэрхэх аргыг олохгүй хэсэг зуур эргэлдэн байжээ. Юу боловч түргэн уналга олж тэр зүг тосон очъё хэмээх санаа олоод яаран гарч Мягмарынд ирвээстэд нар хэдийнээ наадам дээр очсон аж. Тэндээс шууд наадам дээр очиж хэдэн мянган улсын дундуур хэсэн тэнэж явсаар Мягмарыг арай хэмээн олж бүхий л учрыг хэлээд хоёул нийлж уналга эрнэ. Түргэн уналга бол Гагцхүү суудлын машин болох тул энэхүү наадмын үеэр ер яахан олдох вэ. Жалцан, Мягмар хоёр өдөр турш эрээд ер олж чадсангүй үдэш гэртээ ирж арга барагдан бухимдан байхад Мягмар өгүүлрүүн: 

	— Үл олдох түргэн уналгыг хаанаас олох вэ. Зүгээр миний морийг унаад энэ шөнөдөө довтлон явах хэрэгтэй. Хоёр өртөө газар миний морь эцэхгүй болой. Би энэ морийг наадамд унах гэж саяхан хөдөөгөөс авчирсан морь хэмээсэнд Жалцан өгүүлрүүн: 

	— Дан мориор очоод хэрэв шархадсан байвал яах вэ?

	Мягмар өгүүлрүүн: 

	— Эрхбиш очиж уулзвал тэр тухайдаа арга ухаан олдох болно. Юу боловч түргэн очиж уулзах нь чухал хэмээсэнд Жалцан зөвшөөрч гэрийн аптек, үнэртэй ус зэргийн шархны түргэн тусламжид хэрэглэгдмээр юмыг урьдал болгон аваад бас зургийн аппаратыг юу боловч авч явъя хэмээн нэгтгэн боож мөн үүний урьд сайн хүндээ бэлэг болгон өгөхөөр зориулан авсан автомат алтан үзгийг тусгай боож өвөрлөөд бас хэдэн шинэ сонин сэтгүүлийг авч бүхий юмаа нэгэн бага нарийхан боодол болгон бэлтгээд байтал Мягмар морь авчирсан тул эмээлийн араар бага боодлоо цувны хамт даруулж Мягмартай гар барилцан даруй мордож шөнийн харанхуй дахь үүлэн завсраар гэтсэн сарны гэрлийн доор сүүмэлзтэл хатируулан явж удалгүй Сонгино хайрхны шилийг огтлон далд оров. Энэ хэр хэдий зун цаг боловч шөнийн салхи сэрүүн жавар татан үлээх бөгөөд сарны гэрэл ойрыг гэрэлтүүлэн холыг хөндийрүүлж харанхуйдуулах тул нүүрийн өөд том том бараан уулс тулж ирэх мэт болж урагш довтлон давхихад харанхуй ханыг өрөмдөн орж байгаа лугаа адил хий гүнд тулгаран очивч хүрэлцэн үл мэдэгдэнэ. Тийнхүү өмнөх харанхуйг цоолон орж явсаар үүр шарлахын үе замын өмнө этгээдэд нэгэн майхан хоёр ачааны машин байхыг алсаас олж хараад нэгэн үе айж зовнин нэгэн үе баярлаж яарна. Юунд айн зовно вэ хэмээвээс учир маш олныг хэрхэн тоочиж барах билээ. Зөвхөн нэгэн хоёрыг бодвоос нэгд сайн хүний амьд үхсэнийг мэдэхгүйгээс зовно. Хоёрт тэнд ямар улсууд байгаа ба хэрхэн тэд нартай учирч үг үүсгэн ярих вэ хэмээн зовно. Гуравт нүүр учирсан даруй сайн хүн ямар байх бол хэмээн эргэлзэн зовно. Дөрөвт хэрэв хүнд шарх олсон байвал ганц морьтой эр хөдөө талд хэрхэн түүнд туслах билээ хэмээн зовно. Тавд энэ тэргээр Адилбиш ерөөс яваагүй огт өөр улс явж байгааг би дэмий сэтгэл хүчнийг сүйтгэн яваа хэрэг бус буй заа хэмээн зовно. Ийм олон зүйлийн айн зовних хэргүүд энэхэн завсар булгийн ус мэт ундран гарч Жалцаны сэтгэлийг бүрэн шаналгана. Бас юунд баярлан яарав хэмээвэл учир улам олон болох тул нэгэнт тоочин барах нь бус зөвхөн зах жишээг бодоход удтал хүссэн янаг хүнтэй халуунаар учрахыг баясан яарна. Учирсан даруйдаа сэтгэл зүрхний үгсийг нээн ярилцаж түмэн оны цэнгэлийг эхлэх хэмээн яаран баясна. Алсаас бие сэтгэлийг нэгэнт зориулж Гагцхүү сайн хүний төлөө яваа нь янагийн батыг илтгэх гэрч хэмээн баяр сэтгэл зүрхийг хатган өдөөж сандраах тул Жалцан нэгэн зуур айх баярлах алиныг завдан бодсонгүй нь үгүйгээр майхан зүг довтлон явж түдэлгүй хүрэлцэн ирвээс ер чимээ аниргүй тул яаран мориноос бууж майхны үүдийг нөхөн харваас нэлээд хэдэн хүмүүс хөндлөн жишүү зэрэглэн унтацгааж бүхий бөгөөд чухам бүрийг танин ялгах аргагүй ажээ. Захын нэгэн түргэнээ эргэн өндийж

	— Юун хүн бэ? хэмээн асуув.

	Жалцан хариуд:

	— Би хотын хүн байна. Энд тэрэг хөмөрсөн гэж сонссон, таних хүнээ тосохоор гарч ирэв хэмээсэнд тэр хүн нэлээд удаан бүгшин ханиаж байгаад өгүүлрүүн: 

	— Та ямар хүнийг тосож яваа вэ? Зарим гэмтэл олсон улсыг өчигдөр түргэн тусламжийн тэрэг ирээд аваачсан. Энд одоо зөвхөн эрүүл улсууд ба жолооч нар үлдсэн. Энэ эвдэрсэн тэргээ засаад хөдлөхийг хүлээж байна. Үлдсэн улсын зарим нь энэ өмнөх айлд очсон. Энэ төлөв жолооч туслах мэтийн ажлын улсууд байна хэмээсэнд Жалцан

	— Би Адилбиш гэдэг нэг бүсгүйг тосож явна хэмээсэнд Тэр хүн өгүүлрүүн: 

	— Нэрийг мэдэхгүй, бид нартай гурван бүсгүй явснаас нэг нь үхсэн, нэг нь шархадсан, нэг нь зүгээр гарсан. Тэр өмнөх айлд очсон. Та юу ч болсон энэ өмнө айлд байгаа бүсгүйтэй очиж уулзваас нэг учир мэдэгдэх буй за хэмээсэнд Жалцаны зүрхний шарх улам эвэршээн өвдөж үхсэн амьдын алин нь бол хэмээхийг сэтгэлээсээ асууж зовнин байх завсар тэр айлын чигийг заалгаж шууд мориндоо харайн гараад заасан зүг довтлон очив.

	Энэ хэр наран зүүн уулын цаанаас инээмсэглэн туяарч, зэрэглээ уулын орой ба түүний энгэр дэх гэрийн тоононы голд улбартал тусав. Өвсөн толгойд хоргодон хоносон бяцхан шүүдэр бөмбөрөн задарч Жалцаны морины сагаг чийгтүүлнэ. Өмнөх мөргөцгийн янадад саяхан буусан бололтой гурван гэрийн тоононоос хөх цэнхэр утаа багц багцаар бургин гарч үзэгдэнэ. Хот дүүрэн хоньд нь цайран бөмбийгөөд түүний гадуур тойрон хэвтсэн үхэр сүрэг нь алаглан ялгарч үүрэглэн хивцгээнэ. Хонины хотноос холгүй газар хэрж тавьсан хоёр морь залхуурсан байдалтай өвсний толгойг нэг хоёр хэмээн таслан идэж байна. Хөөрхий хорин дөрвөн цагийн ажилтай хөдөөгийн эмэгтэйчүүд өдий эрт босоод, хэдий их ажлыг давтан оролдсоор байгааг гүйцэд өгүүлэхэд бэрх ажгуу.

	Тэндээс Жалцан гэрт ойртон очиход хоточ ноход боорлон довтолж ирэв.

	Үргэлжид нэгэн байдлын дотор өдөр дараалан нэгэн төрлийн ажлыг дахин давтан хийж байдаг хөдөөгийн хүмүүст ирсэн явсан, энгийн зам яваа хүмүүс боловч ихээхэн сонирхолтой шинээр үзэгдэх тул нохойн дууг дагалдан гэр бүрээс хүн гарч ирж хойно урьдаа оролцон байж гайхан харж зогсоно. Жалцан түдэлгүй гэрийн ойр тулж ирмэгц эхнэр хүүхдүүд нохдыг зандран зайлуулах бөгөөд Жалцаны нүдийг салгахгүй ажиглан харна. Жалцан морио тушаад баруун өмнөх гэрт орсонд түүний хойноос эхнэр хүүхэд хуйлран дагалдаж чихэлдэн орцгоов. Гэрийн хоймроор уранхай сармай дээлийн доогуур сайртай бор хөл цухуйлган хоёр хүүхэд унтаж байна.

	Гэрийн баруун талын хаяагаар нэгэн олбог дээр багтан хэвтсэн бага хүүхдээс өндөргүй атигар эмгэн чавганц шог шог ханиаж хэвтэнэ. Нэг бүслүүр нь хэмхэрсэн том төмөр тулганд нимгэн хуурай аргалыг өндөр зэрэглээд улбалзсан галыг бадруулан өглөөний цайг чанаж байна. Гэрийн зүүн баруун өнцөгт үдээртэй хар авдар ба олбог толбог, эсгий арьс зэргийг хааш яаш хурааж бас унины завсар ханын толгойгоор хазаар чөдөр хавчуулсан бөгөөд баруун зүүн хатавчаар эргэнэг хөхүүр зэргийг жагсаажээ.

	Хойморт утаа болсон гурван улаан авдар зэрэгцүүлэн тавьсны голд утаа тортог болсон гуутай зургийг түшүүлэн тавьжээ.

	— Жалцан тулганы баруун хойд талд гарч суугаад гэрийн эзэн хар хүнтэй мэнд усыг асуулцан цай идээг өнгөрүүлж бага зэрэг ярилцан байгаад Адилбишийг асуусанд тэр хар хүн өгүүлрүүн: 

	— Чухам Адилбиш гэдэг хүн мөн бишийг мэдэхгүй. Өчигдөр тэр гэмтсэн газраас нэг бүсгүй хоёр хар хүнтэй ирээд манай эндээс цэргийн наадам дээр яармаг худалдаанд очих гэж байсан аянчинтай нийлээд шөнө гарсан. Тэд нар лав шөнө турш явсан байх. Өдийд Шар Хөвийн голд нэлээд ойртож байгаа гэвч тэрэгний эзэн Цогзол өвгөн гэдэг хашир хүн яваа тул тэр өдрийн халуунд хөсгөө заавал амрааж явах ёстой, та одоо шогшоод явахад өдрийн үд дээр нь гүйцэх магадгүй эс боловч үдэш тайван гүйцнэ хэмээх зэргээр ахмад хар хүн тав яв хийтэл ярина. Жалцан тэдний явах зам чигийг заалган аваад бас яаран гарч хөвч уулын хөндий сайхан хоолойг уруудан хөгжил яруу дууг аялсаар хатируулан явж үзэсгэлэнт охиныг түргэнээ гүйцэхийг яаравч хөөрхий шөнө турш зогсолтгүй явсан морио хайрлаж үе үе морины амыг татан товор товор алхлуулна. Ийнхүү өдөр турш явсаар нар нэлээд хэлбийж ирэх үе хойД уулын мөргөцөгт залгасан дэнжийн хажуугаас өчүүхэн булаг ундран байхыг өнгөрөн гартал ташуу тавцан дээр саяхан аянчин буугаад хөдөлсөн бололтой гурван чулуу тавьж тулсны дотор галын нурам улайж байна. Жалцан лав тэд нарын гал буй за хэмээн санаж тэрхүү нутаг дээр буугаад морио сайхан өвс хэд хазуулж түр зуур амруулъя хэмээн амгайчлан тушиж тавиад чулуун тулганы дэргэд ирвээс саяхан хоол идсэн бололтой яс тосны зэрэг байна. Жалцан газрын цэврийг сонгон харж торго мэт зүлгэн дээр суниан хэвтэж эргэн хөрвөн тарвалзаж байтал гарын тохойд нэгэн юм пис хэмээн хагарсанд сочин өндийж харваас “монгол хоршоо” хэмээх тамхины улаан хайрцаг байхад Адилбишийн татаж явсан тамхины хайрцаг биш байгаа даа гэсэн шиг сэтгэлийн дотор гэнэт ургаж, дэмий түүнийг аван үзэж байгаад санамсаргүй нээвээс хайрцгийн хавхаг дээр юм бичээд балласан байхыг ажиглан харваас үнэхээр санаснаар Адилбишийн гарын үсэг мөн байхад амьсгал татан баясаж дахин нарийвчлан уншваас хоёр зурвас шүлэг бичээд балласан аж. Үг нь:

	 

	Зуны улирлын өнгөт цэцэг

	Байгалийн дүрсийн элдвээр чимэглэнэ

	Залуу хүний уянгат захидал

	Миний сэтгэлийг элдвээр хөдөлгөнө 

	 

	хэмээн бичсэн бөгөөд бас дараах мөрөнд Хо... хэмээх үсгийн толгойг эхлээд баллан зурчихсан байна.

	Үүнийг Жалцан эхлээд сэтгэл дүүрэн баясаж юу боловч түүний бие аюулд учраагүй амьд мэнд яваа тул миний мөрдөн сурвалжилж ирсэн сэтгэл хүчин талаар болсонгүй аж хэмээн ихэд баярлахын дээр бас сайн хүний сэтгэлд орхигдоогүй байгаагаа даруй мэдэж улам ч урам зориг өрнөн морио баахан идүүлж амраах хэмээснээ гүйцэтгэн чадалгүй тэр даруйд мордож сайн хүний хойноос нэхэн довтлов.

	 

	Дөрөв. Үл шоолох хөгшин улиас

	Жалцан хар мориныхоо зөөлөн хатирааг сулдуулалгүй нэгэн жигд явуулсаар хэд хэдэн хөтлийг давж нэгэн бяцхан барзгар хадан хошууг ороон өнгөрөхөд мориныхоо амыг татаж алгуур алхуулан амьсгалыг дарж явтал зүүн уулын сугыг уруудан хориод үхэр тэрэг цувран яваа харагдах бөгөөд баруун уулын толгойд шигдэн орж бүхий навтгар шар нарны сацран бүхий солонголсон улбар туяанд сүүдэр дүрсээс хэдэн хувь өндөр болж зэхийн сэрвийж үзэгдэнэ. Өмнөдөд уулгүй өргөн уужим цэлгэр тал алслан харагдана. Тунгалаг агаарыг зөөлөн салхи сэмхнээ долгиолуулан үлээж агь өвсний сайхан үнэрийг анхилуулна. Жалцан тэрхүү үхэр тэргийг хармагц лав хүссэн хүн яваа буй заа хэмээн яаран давхиж түдэлгүй гүйцэн ирвээс тэргэнд ноос арьс зэргийг ачсан бөгөөд зарим ачааны дээр хоёр нэгийн зэрэг ширэн хайрцаг, богц мэтийг давхар даруулсан байна.

	Жалцан үүнийг хараад энэ лав хотын хүмүүс хамт яваа тэрэг аж хэмээн сэтгэж улам ойртон ажиглаваас хэдэн тэргийг алгасаж суусан таван хүний гурав нь хөдөөгийн бололтой, хоёр нь хотын бололтой цөм настай эр улс ажээ. Хамгийн тэргүүн тэргэн дээр тос хөлсөнд нэвтэрсэн хуучин хөх чисчүү дээлтэй энд тэнд нь цоолж нүх гарсан хуучин бор шляп малгайг навтгалан дарсан тавь орчим насны цогтой янзын өвгөн сууж үе үе ха... хө... хэ... хэмээн хашхиран явна. Жалцан ойртон ирээд өндөр дуугаар

	— Сайн явж байна уу хэмээсэнд өвгөн 

	— Сайн явж байна, сайн явж байна уу гэнэ.

	Ийнхүү мэнд усаа мэдэлцээд Жалцан 

	— Та нартай нэгэн бүсгүй хамт яваагүй юу хэмээвээс өвгөнөөр

	— Хамт яваа, хамт яваа миний морийг унаж яваа юм. Энэ хөтлийн чанад руу орсон байх хэмээсэнд Жалцан баярласандаа сандарч өвгөнд хариу үг хэлсэнгүй гэнэт үргэсэн мэт ухасхийн давхиж хөтөл дээр гарваас удаан өдөр хүссэн сэтгэл зүрхийг чилээгч үзэсгэлэнт охин Адилбиш зээрд морийг унаж зам уруудан товор товор алхуулж яваа нь Жалцаны нүдэн дээр гал бутрах мэт тов тодхон тусч элэг зүрхийг дээш огшоон татаж дотрыг бачимдуулан цээжийг тэлэх мэт амьсгал давхацна.

	Жалцаны сэтгэл зүрх нэгэнт хөнгөрч одоо хэрхэх билээ хэмээсэн шиг бодож сайн хүний араас ширтэн харж сэмхнээ даган явна. Тийнхүү нүд сэтгэлийг салгалгүй гэтэн очиж хулган харваас Адилбиш хуучивтар бор ногоон дээл өмсөж бор саарал саравчтай малгай жишүү дараад цагаан ултай хүрэн савхин гутлаар өвгөний эмээлийн хавирган дөрөөг өшиглөжээ. Гол шиг шулуун нуруу нь гунхалзан эмээлийн дээр хагас жишүү суугаад “улиас модны намиргана дор” хэмээх дууг аяархан аялж явна. Жалцан удтал хүлцэж тэсвэрлэсэнгүй шууд морийг гуядан ойртоход Адилбиш морины туурайг сонсож эргэн хараад сайн танихгүй ажиглан байхад Жалцан төдий гүйцэж зэрэгцэн ирээд өөрийн эрхгүй дуу алдан морин дээрээс тэврэн авч гарыг чанга атган байгаад нүдээ эрс харж чадахгүй маш давхацсан амьсгалаар

	— За сайн явж байна уу? Чиний хойноос бас их хөөцөлдөж байж одоо уулздаг юм байна хэмээгээд цааш үг хэлж чадахгүй дэмий л атгасан гараа чангаруулан зөөлөн нүдээ тусгана.

	Адилбишийн нүүрэнд гал ноцож нүдэнд оч үсрэн цээжний дотор баярын уур зай завсаргүй бүрхэж гэнэт тулгамдсандаа цочирдож хэрхэх учрыг олохгүй байвч халуун зүрхний угаас баярын сэтгэл оргих тул эмээлийн дээр тогтон ядан байж цэцгийн цоморлог мэт уруулаа алгуур хөдөлгөн

	— Амьд л явж байгаа шүү. Та харин энд юу хийж яваа юм? Яасан сонин хүн явах юм хэмээгээд Жалцаны тэвэрсэн гарыг салгахгүй улам наалдуулан байжээ. Би одоо нэгэнт болов хэмээсэн байдалтайгаар мойл хар нүдээ хөдөлгөхгүй зөөлнөөр ширтэн харна.

	Жалцан зүрхний цохилтыг баахан дарж бачмагаар долгиолон бүхий сэтгэлийг тавиун болгоод морины жолоог сул болгон тайван алхуулж түүний ганхах хөдөлгөөнийг харилцан түшилцсэн хоёр бие тэврэлдсээр алгуур явах зуур хэрхэн радиогоор битүүлэг мэдээ сонсоод бачимдан зовсон ба яаж уналга морь олж шөнө турш явсаар эдүгээ энд хүрэлцэн ирсэн хийгээд бас буудал дээрээс зурвас шүлэг олж сэтгэл зүрх улам өрнөн хөгжсөн хүртэл дэс дараалан ярьж дуусаад улам эртний түүнийг нээн гаргаж анх учирсан өдрөөс эхлэн үнэнхүү янагийн мөрөөдөл хэрхэн сэтгэл зүрхийг эзэлсэн ба эгнэгт урвалт ухралтгүйгээр хүсэн эгээрсэн зэрэг янагийн үлгэрээ нээн нэхэн санаж санан санан ярина.

	Адилбиш боловч аргагүй үнэнийг илрүүлэн хэлж нэгэн адил мөрөөдөн хүсэж байснаа батлан хэлнэ.

	Ийнхүү хоёр залуу харилцан биеийн сэтгэлийг булаахын тул хамаг уран чадварыг гарган ам шүдийг авч үнэнч шударгыг батлалцан үүрд мөнхийг ярилцаж эелдэг зан эевэргүү үгээр урам зоригоо тэжээж цээжээ онгойтол ярилцаад хэргээ боловсортол тогтож амттайгаар хэлэлцсэн зүйлсийг яахин бичиж барах аж. Тийн явсаар нэгэнт орой харанхуй болсонд хоёул замын хажууд мориноос бууж зөөлөн зүлгэн дээр суугаад хойД тэргийг хүлээх зуур цэцгийн цоморлог мэт хошууг нийлүүлэн зөгийн бал адил хэлийг шимэлцэж хоёр биеийг тасартал тэврэлдэн хожмын хэргийг зогсолтгүй ярилцан байтал түдэлгүй тэрэг гарч ирсэнд хоёул хэзээний эрэгтэй эмэгтэй хоёр шиг угтан очиж өвгөн Цогзолтой ярилцан хамт явав.

	Өвгөн Цогзол өгүүлрүүн: 

	— Энэ бяцхан нурууны чанад нэгэн булаг бий. Тэнд бууж унангаа баахан амраагаад өөрсдөө атга нойр авч өглөө эртлэн босож явцгаая хэмээсэнд бүгдээр зөвшөөрч дурдсан газраа ирээд майхан тогоо шанагаа гаргаж морь малаа тавин хоол ундаа бэлтгэцгээв. Энэ завсар Жалцан өөрийн боодлыг тайлж үзэг дэвтэр ба сонин сэтгүүл зэргийг гаргаж Адилбишид өгөхөд Адилбиш ухаангүй баярлан тэдгээр сонин зэргийг уншиж байхыг өвгөн Цогзол хараад хажуугаас сонирхон харж одоо цагийн хүүхдүүдийн зан авир болоод авдаг өгдөг юм нь хүртэл ийм өөр янзтай шүү хэмээн дотроо их л шинэ зүйлийг ажиглан санах зуур мөн аргагүй сонирхон дурлаж өгүүлрүүн: 

	— За дүү нар минь энэ сайхан гоё ном чинь ямар сонин ном бэ? Хоол болтол ахдаа уншиж өгөхгүй юу? хэмээн элдэв шүлэг өгүүлэл уншуулж бахархан инээнэ. Тийм байтал хоол болж аяны хэдэн хүмүүс галаа тойрон сууж цөм баяр хөгжилтэйгөөр идээлэхийн дотор Жалцан Адилбиш хоёр хамгийн их баяртай бөгөөд анх хоршооны хоолны гэрт хамт сууж хоол идсэн тэр нэгэн өдрийг санагалзан битүү үгээр нээн ярилцаж амтархан идээлнэ. Тэндээс морь малаа буцаан тогтоож тэрэг ачаагаа эргэж шалгаад аяны хүмүүс майхандаа орж унтацгаав. Гагцхүү Жалцан Адилбиш хоёр булгийн эхэнд ургасан ганц хөгшин улиасны ёроол дахь буйд газар очиж хоёр бие нэгэн дээлийн дотор удаан өдрийн зузаан мөрөөдлийг хэлэлцэнэ.

	Харин үл шоолох хөгшин улиас ажиггүй мөчрөө ганхуулж зөв хэмээсэн байдалтайгаар хөдөлшгүй халхлан зогсоно.

	Тэнгэрийг эсгэсэн мэт шөнийн хөмсөг сар үнэхээр саваагүй тул үүлний завсраар сэмхнээ шагайж хараад дэмий л мушилзан инээнэ.

	Тэндээс өвгөн Цогзол эртлэн босож тэрэг ачаагаа хөдөлгөхөд нам гүм байсан эзгүй тал дуу чимээгээр цуурайтан аяны хүмүүс цөм босоцгоов. Нэгэн насны жаргах зовох түмэн эхт хэргийн холбоог тогтоосон хоёр залуу сэтгэл дүүрэн баяртайгаар дуу аялан босож морьдоо бариад даруй явахад бэлтгэв.

	Үүрийн шар туяанд тэрэгний гол хяхнан малын туурай товоргож холын бараа сүүтэлзсэн зуны өглөө энэхүү аяны хэдэн хүн их замыг зорин дотор дотроо өөр бодлоготойгоор алсыг чиглэн хөдлөв.

	 

	Тав. Үл мартагдах өвгөний үг

	Эд нар замдаа ер зогссонгүй алгуур алхуулж явсаар орой наран хэлбийх үе хотноо орж ирээд өвгөн баруун хорооны нэгэн айлд буув.

	Тэндээс дайгдаж ирсэн хүн юмаа авч тус тусын замаар явах болоход Жалцан Адилбиш хоёр бага сага юмаа Жалцаны морин дээр тэгнэж Адилбишийн гэрт ирээд тэдний хөгшин залуустай танилцаж ийн тийн ярилцаж байгаад Адилбиш халуун усанд орохоор явахад Жалцан хамт гарч гэртээ очоод үдэш ирье хэмээн хэлэлцэж хоёр тийш явав.

	Жалцан замдаа Мягмарын гэрт ирвэл Мягмар Удвал хоёр саяхан наадам дээрээс ирсэн бололтой сууцгааж байгаатай тохиолдон Мягмарын морийг өгөөд хамаг хэргээ нээн хэлсэнд Мягмар өгүүлэх нь:

	— Явсан нохой яс зуух гэж би чамайг яв хэмээсэн нь ямар байна даа хэмээн ярилцах зуур Удвал Жалцаныг айраг уух уу? хэмээсэнд Жалцан маш дуртайгаар

	— Уулгүй яах вэ, та нар айраг аваад их сүрхий наадамдаж байх шив вэ дээ хэмээв.

	Удвал

	— Манай нэг таньдаг айл наадмын айраг хэлэлцсэн юм гэнэ. Тэгээд энд ойрхон гүү барьж байна гэж өчигдөр манайд нэг том хөхүүр айраг авчирч өгсөн юм. Харин чи аваачиж шинэ авгайдаа өгөхгүй юу хэмээгээд инээв.

	— За Жалцан аа! Айраг хэмээснээс би нэг юм саналаа. Энэ жаахан айраг байгаа дээр цэргийн наадмын баяр, чиний эхнэр авсны баяр гэж давхар давхар болгож өнөө манайд хэдүүл айраг ууж мах идэж виктруул дуулуулж энэ нэг шөнийг аятайхан зугаалж тоглож өнгөрөөе хэмээсэнд Жалцан дуртайяа зөвшөөрч үдэш Адилбиштэй хамт ирье гэж хэлэлцэж тогтоод гэртээ ирвэл хадгалан хүлээгч хар цоож мөн аанай унжсаар тул тайлан ороод байраа харж өөрийн тохьгүй суудгийг сая мэдэв. Юу хэмээвэл залуу хүмүүс анх нийлэхдээ заавал ганган дэгжин янз гаргаж эелдэг элгэсэнгүй байхыг оролдон нэрэлхдэг зан сэтгэл төрдөг нь аргагүй ёс тул Жалцан гэртээ ирсэн даруй халуун усанд орох хувцас авах хэмээсэн нь нэг ч угаасан хувцас байхгүй цөм хиртэй хааш яаш байх бөгөөд тасалгааны дотор цэвэргүй, юмны тоос бурзайж их л тавгүй байдал илэрхий аж. Бас таваг дотор зарим талхны холтос мод мэт хатаж тос, өрөм хөгцрүүтэй үзэгдэнэ. Аяга савыг угаасан цэвэрлэсэн нь үгүй бөгөөд ер гэртээ хоол умд хийж иддэггүй болохыг тод гэрчилнэ. Жалцан алиныг засаж эмхэтгэх явдалгүй хий бухимдан байж авдар хайрцгаа уудлан нэгжсээр арай хийж хос шинэ дотуур хувцас олоод саван алчуур авч түргэнээ халуун усанд очиж ороод үс зүсээ засуулж цэвэр үнэртнээр шүршүүлэн аль гоёмсог хувцсаа өмсөн чимэглэн наран шингэх сацуу Адилбишийн гэрт ирвэл Адилбишийн бас цэвэр хувцсаа өмсөж чимэг засал болсон нь урьдаас улам хүсэлтэй эелдэг болжээ. Ийнхүү энэ хоёр залуу харилцан биеийн дурыг булаахын тул тус тусын боловсронгуй мэдэцтэй чанарын уралдаан гаргаж харилцан хэлэлцэхийг өгүүлэх юун! Жич Жалцан Адилбишид Мягмарын гаргасан саналыг илэрхийлэн хэлж эрхбиш очихыг урьсанд Адилбиш дуртай зөвшөөрч хоёул өнөө бяцхан улаан хаалганаас сугадалцан гарав. Балын амтат халуун сарыг эхэлж бүхий залуу хос бахтай баясгалант үгсээ хүүрнэн явах зуур Адилбиш өгүүлэх нь:

	— Өнөө Цогзол өвгөн гуайг аваачин айраг уулгаж виктруул чагнуулъя. Хөдөөгийн хүн сонирхож баярлана хэмээсэнд Жалцан зөв зөв хэмээн баяртай зөвшөөрч тэндээс хоёул шууд явж өвгөн Цогзолыг Мягмарын гэрт урин аваачив. Удалгүй жолооч Уртнасан эхнэр Гэрэлтэйгээ ирж долуулаа айраг ууж, мах идэн виктруулаар урт богино монгол дуу дуулуулан инээдэм наадам бололцон шуугьж бужигналдан байхын дунд ялангуяа шинэ нийлж буй залуу эрэгтэй эмэгтэй хоёр онцын ойр халуун байх тул нөгөө нөхөд нь тоглоом наадмаар ийм тийм гэж хэлэх буюу чингэж ингэж баярыг хүргэе гэх зэрэг юм болцгооно. Тэр хоёр ч хэмээсэн чухамхүү галын цог адил халуун байгаа үе тул ямхын төдий холдохгүй хоёр биеийн дөрвөн нүд холбоотой мэт уралдан дагалдаж талимаатан эргэлдэнэ. Эдгээр залуусын зан байдал, яриа өгүүлэл нь бүрэн шинэ соёлтой уялдсан баясгалан хөгжилтэй тул үнэхээр шинэ улирлыг гэрчилнэ. Эдний хэлэх нь:

	Аэрплоноос эвлэлийн гишүүд бууж байна. Би сургууль хийгээд заавал бууна хэмээнэ. Нөгөө нь калибраар буудахад тавин суманд дөчин таваас доош оновол ямар хэрэг байх вэ гэнэ. Гурав дахь нь голын цэнгэлдэх дээр биеийн тамирын сургууль бас сайхан хийж байна шүү гэнэ. Бүсгүйчүүд нь комбинатын цэмбэний заводын машиныг сурахад тийм хэцүүгүй байх шүү гэнэ. Нөгөө нь театрын ба дуу хөгжмийн ажлыг сурвал сайн юм байна шүү гэнэ. Зарим нь докторын ажил сайн юмаа хэмээнэ. Тийм байтал нэг нь зургийн аппарат гаргаж ирээд магни асааж гэрэл тавин зураг авна. Түүнээс эхлэн ийм аппарат сайн, тийм аппарат муу, кино зурагчин болох юм сан гэх ба бас үүрийн хурал эвлэлийн дугуйлан гэж ярилцаж ханын сонин уран зохиол уран сайхан гэж ярилцан хүсэж, хэлэлцэн ярина. Эд нарын ийнхүү сонирхон бахархан ярилцах үгс нь өвгөн Цогзолын сонсоход чухам шинэ сонин зүйлс бөгөөд хөгжилтэй гайхамшигтай санагдана.

	Энэхүү баяр хөгжил бүхий шинэ хүрээлэнгийн дотор өвгөн Цогзолын залуу нас санагдаж эдгээр шинэ соёлыг бишрэн үзэж дөчин жилийн дотор зүдэрч өнгөрүүлсэн гашуун элэг зүрхийг хорсгон урт шүүрс алдаж нүдэндээ нулимс бөмбөрүүлэн байжээ.

	Эдгээр залуусын зүг хандаж чичирхийлсэн нам тод дуугаар гашуудалтай бөгөөд заналтайгаар өгүүлэх нь:

	— Ай хүүхэд минь ээ!

	Та нар бас сайн цагт төрсөн, сайн заяатай хүүхэд байна даа. Муу өвгөн ах чинь одоо 57 насыг хүрчээ. 18 настай эрийн цээ цээлсэн гэж тоолоход бүтэн 40 жилийн дотор ертөнцийн жаргал, зовлонг толгой дааж өнгөрүүлэн ирсэн юм. Энэ 40 жилд би жаргаж явсан өдөр ч олон, зовж явсан өдөр ч олон гэж өөртөө санаж явдаг байсан билээ. Гэтэл одоо нойрноос сэргэсэн мэт гэдрэг эргэж нарийвчлан бодвол үнэндээ жаргал зовлонгийн үнэн учрыг ялгаж мэдээгүй хөмөрсөн тогооны доор байгаа шиг хав харанхуйн дунд түмэн эхт гашуун зовлонг эдэлж дарлагдан явсан аж. Миний мэдэж явсан юм юу вэ гэвэл Туулаас их усгүй, Сонгиноос өндөр уулгүй, мориноос хурдан унаагүй, модноос илчтэй түлшгүй, лам гурван эрдэнээс хүчтэй юмгүй, эзэн дээдсээс эрдэмтэй хүнгүй юм байна гэж лавтай итгээд өлсвөл заяандаа гомдож өвдвөл лам нартаа даатгаад эзэн ноёндоо хүчээ өргөж, орон хийддээ өргөл тахил бариад хамаг жаргалын үр аяндаа бүтнэ гэж санаж маанийн үсгийг уншлага болгон явсан бөгөөд аргагүй амь зууж аж төрөхийг оролдон лам нарт хонь алж өгч толгой шийр горьдоод, баячуудад эмнэг сургаж өгч аяга айраг уугаад, тамганд тахар хийж түшмэдийн тогоо тэврээд тайж нарт улаа нэхэж явж тархиа хага цохиулаад зарим өдөр хоосон хонож хуурай босоод өнөө цадваас маргааш өлсөхөө бодож долоон хөл зовлогоо салтал зовж зүдэрч явсан боловч ноёдын дарлалыг өөрийн үйл гэж залбираад баячуудын мөлжлөгийг миний хувь заяа гэж эндүүрээд, энэ яваа насандаа зовбол эцэс хойД насандаа жаргадаг юм гэж мунхруулан мэхлэгч лам нарын хуурмаг сурталд хүлэгдэж түмэн зүйлийн гашуун бэрхийн далайд хөвөн умбаж гарах аргагүй төөрөлдөн явжээ. Ийм түм түмэн зовлон дотор зовж явахдаа зовлон гэдэг хэцүү юм байна гэж мэдэж байсан боловч зовлон гэдэг ямар учиртай, хаанаас гардаг юм, хэрхэн түүнээс салах билээ гэхийг мэдсэнгүй явжээ.

	Ай дүү нар минь ээ! Та нар миний залуудаа зугаалж баясан цэнгэж жаргав гэж явж байсан байдлыг сонсвол үнэхээр хуучин ертөнцийн бядуу гутамшгийг таних билээ.

	Би 21 настайдаа Отгон чавганцын дунд хүүхэн Борлой гэдэгтэй гэмгүй болсон боловч эрх чөлөөгүй бид хоёр яах вэ? арга зүйг олж хүн амьтнаас нуугдан хонь мал дээр уулздаг байв.

	Нэг өдөр би Галсан мэйрний хашаан дээр очиж өдөр турш гал тогоо, түлээ аргалаар нь оролдон эцтэл зарагдан ажиллаж байгаад гурван ёотон, нэг хавсай боов, бяцхан зүсэм балингийн гурил олоод түүнийгээ хир тоос болсон бүсэндээ боож хадгалсаар сүүлд Борлойдоо хонин дээр аваачиж өгөөд өвөр дээр нь ширэлдсэн гэзэгтэй толгойгоо тавьж хэвтэж байх тэрхэн цагт эр хүний жаргал эзгүй хээр гэдэг үнэн юм даа гэж санаж байсан билээ. Тэр муу Борлой минь ч гэсэн миний муу бөөстэй толгойг өвөр дээрээ дэрлүүлээд сайртай гараараа хөлстэй нүүрийг минь илж хуурстай гэзэг няслан хиртэй ёотон хүлхэж байхдаа янаг сэтгэл нь өрнөж амраг санаа нь баясаж байсан билээ. Ийм байдлын дотор муу өвгөн ах чинь ертөнцийн улирлыг өнгөрүүлж сохор дүлий мэтээр удаан жилийг зовж барсан билээ гээд урт урт шүүрс алдан байж ярихад тэдгээр залуус өвгөнийг тойрон авч чив чимээгүйгээр бүрэн анхаарлыг дайчлан чагнаж сууцгаав.

	Өвгөн ийнхүү уйтгар гашуудалтайгаар ярьж байснаа гэнэт цогтой нүдээ эргүүлэн, харж баярын царай гарган сэргэлэн зоримог дуугаар өгүүлэх нь:

	Ардын нам, засаг нь ардын жаргал зовлонгийн үнэн чанарыг үзүүлэн өгч чадах байна. Би бол ардын төрийн хүчээр зовлонгийн хороос салж жаргалын замд оржээ. Өнөөдөр би өөрийн эрх чөлөөт улс орондоо өсөж хөгжиж бүхий залуу дүү нар та нартайгаа хамт сууж байхдаа та нарын санал чадлыг бахархаж барахгүй байна.

	Одоо үеийн залуучууд гэдэг чинь уулыг нүхэлж, усыг ширгээн, үүлийг давж, сарыг цоолох чадалтай, ухаан оюун нь хурц, урам зориг нь хөгжилтэй урьд хойдыг нь мэдэх, улс гэрээ засах, эрэг оньсоор зэвсэглэсэн эрдэм соёлыг бадруулагч арчсан толь мэт гялалзсан ид хав нь гүйцэгдэшгүй хамгийг чадах хүчин болохыг өөрийн нүдээр үзэж зориг минь тогтохгүй хөөрөн сэтгэл минь ханашгүй баярлаж байна гээд бас шүдээ зууж заналхийлэн өгүүлэх нь:

	За ламын сурталт ноёдын засгийн хав харанхуйн дотор дөчин жил хилсээр дарлагдсаныхаа хариуд хувьсгалын сурталт ардын засгийн гэгээн гэрэлд үнэхээр зүтгэн явж сонин уншдаг болж чадаад үхэх юм сан даа би гэхэд тэдгээр залуусын хөгжилтэй дуу нэгэн зэрэг нирхийтэл дуурьсаж, зүйтэй өвгөн гуай, 

	— Тун зөв, заавал сурах хэрэгтэй гэлцэх хөгжлийн дуу гэр дүүрэн өрнөв.

	 

	
Мөрдэндэвийн ЯДАМСҮРЭН (1904-1937)

	М. Ядамсүрэн 1904.10.2-нд Амгаланбаатар хотод төржээ.

	Үргэлжилсэн үг, жүжгийн зохиолч. Москва хотноо Дорно дахины хөдөлмөрчдийн коммунист их сургууль (КУТВ), 1925 онд төгссөн. 1930-аад онуудад МЗЭ-ийн дарга, Улсын театрын дарга, Улсын прокуророор тус тус ажиллаж байжээ.

	1930-аад оны үеэс эхлэн уран зохиол бичих болжээ. М. Ядамсүрэн 1929 онд байгуулагдсан хувьсгалт зохиолчдын бүлгэмийн ууган гишүүн, шинэ монголын ахмад зохиолчдын нэг юм. Орчин үеийн Монголын уран зохиолын анхны туужуудыг бүтээсэн юм. М. Ядамсүрэн зохиолчдоо хуучин нийгмийн болхи бүдүүлэг байдлаас ангижран салахыг уриалан дуудаж эмэгтэйчүүдийн эрхийг хамгаалж байлаа. Улс, олон нийтийн болон утга зохиолын үйл ажиллагаанд идэвхтэй оролцож Монгол улсын соёл боловсролыг хөгжүүлж үндэсний сэхээтнийг сурган боловсруулахад ихээхэн тусалжээ. Тэр 1935-1936 онд Хайлаарт Монгол Японы хэлэлцээрт оролцож байсан бөгөөд 1937 онд улс төрийн хилс хэрэгт гүтгэгдэн амь насаа алдсан юм. Түүнийг хөдөлмөр зүтгэлийг үнэлж гавьяат уран зохиолч цолоор шагнаж байв.

